
Shivaproktam Kashivasayogyatopadesham

శివప్రోక్తం   కాశీవాసయోగ్యతోపదేశమ్

- శివపార్వతీసంవాదే -

శ్రీపార్వత్యువాచ  -

మహాదేవైవమనిశం  విఘ్నోపద్రుతమాదరాత్  ।
కథం కాశీనివాసార్థముద్యోగఙ్కర్తుమిచ్ఛతి  ॥ ౭౭॥
ఏవముక్తప్రకారేణ  భువి కస్యాపి సర్వథా ।
న భవిష్యతి విశ్వేశ కాశీవాసోఽతిదుర్లభః  ॥ ౭౮॥
కీదృశః పురుషోయోగ్యః కాశ్యాం స్థాతుం  పురాన్తక ।
కథం స్థాతవ్యమనిశం  వద సర్వం విశేషతః (అశేషతః) ॥ ౭౯॥
శ్రీశివ  ఉవాచ -

శ‍ృణు గౌరి వరారోహే యథాశాస్త్రం  వదామ్యహమ్ ।
కాశీవాసాయయోగ్యో హి పురుషో విజితేన్ద్రియః  ॥ ౮౦॥
నిష్కల్మషో నీతియుక్తో నిరీహో నిర్గతస్పృహః  ।
జీర్ణవల్కలవీతాఙ్గః   పాణ్డుపర్ణాశనప్రియః    ॥ ౮౧॥
దయాయుక్తః శాన్తియుక్తో నిరీహో నిర్గతస్పృహః  ।
అష్టాఙ్గయోగనిరతో   మౌనవ్రతపరాయణః  ॥ ౮౨॥
విభూతిభూషణో నిత్యం త్రిపుణ్డ్రాఙ్కితమస్తకః   ।
రుద్రాక్షమాలావీతాఙ్గో  లిఙ్గపూజాపరాయణః  ॥ ౮౩॥
తుల్యనిన్దాస్తుతిర్ధీరస్తుల్యో   మానాపమానయోః ।
రాగద్వేషాదిరహితో విరక్తో విగతస్పృహః ॥ ౮౪॥
పఞ్చాగ్నిసేవానిరతో నిత్యం యాత్రారతోఽనిశమ్  ।
నిత్యాన్తర్గృహయాత్రాయాం   నియతో దృఢవిగ్రహః  ॥ ౮౫॥
పఞ్చాక్షరజపాసక్తః పక్షే పక్షే యథావిధి ।
పఞ్చక్రోశస్య  యాత్రాయాం  నియతః సత్యమానసః ॥ ౮౬॥

సత్యవ్రతః  సత్యపరో నిత్యం మత్పూజనే రతః ।
మద్భక్తజనసంసేవీ మల్లిఙ్గైకార్చనప్రియః    ॥ ౮౭॥
శైవశాస్త్రరతో   నిత్యం శైవవ్రతరతః   సదా ।
కాశీవాసామ ముఖ్యోఽయం మధ్యమోఽప్యుచ్యతే జనః ॥ ౮౮॥
అసఞ్చితాకృష్టపచ్యనీవారకణభోజనః  ।
యథోక్తయాత్రానిరతః  సర్వసఙ్గవివర్జితః   ॥ ౮౯॥
నిర్మమో నిరహఙ్కారస్త్యక్తబన్ధునిరాకులః   ।
సర్వదా ధూపదీపాద్యైర్మల్లిఙ్గార్చనతత్పరః    ॥ ౯౦॥
వీతరాగో గతస్నేహః పుత్రస్నేహాదివర్జితః   ।
వేదాన్తశ్రవణాసక్తో  వేదాధ్యయనతత్పరః ॥ ౯౧॥
కాలభైరవపూజాయాం  నియతః ప్రతివాసరమ్  ।
ఇతోఽన్యే మనుజాః కాశ్యాం తిష్ఠన్తోఽపి  నరాధమాః ॥ ౯౨॥
కాశీవాససముత్పన్నధర్మభాగేన సర్వథా ।
ప్రత్యుతాస్యాం  స్థితాః  కాశ్యాం పాపమేవార్జయన్తి  తే ॥ ౯౩॥
తదన్యైర్మనుజైః   కాశ్యాం న స్థాతవ్యం  కదాచన ।
తదన్యైరాత్మహత్యైవ   క్రియతే  స్థీయతే  యది ॥ ౯౪॥
మదుక్తకర్మహీనైస్తు  కాశ్యాం న స్థేయమేవ  హి ।
కాశ్యాం ప్రతిగ్రహో   నైవ  కర్తవ్యః సర్వథా జనైః  ॥ ౯౫॥
యది మోహాత్ప్రమాదాద్వా కరోతి స పతత్యధః ।
నీరం వా పాణ్డుపత్రాణి   భక్షయిత్వా యథాచితమ్ ॥ ౯౬॥
స్థాతవ్యమనిశం  కాశ్యాం ముక్తికామేన శైలజే  ।
తత్తద్దినార్జితైః    ధాన్యైః  నీవారైర్వా  స్వకం వపుః ॥ ౯౭॥
పోషణీయం నిత్యయాత్రాశివధ్యానపరాయణైః   ।
దినాన్తరాశనార్థాయ  సఙ్గ్రహః  సర్వథా జనైః  ॥ ౯౮॥
న కర్తవ్యో న కర్తవ్యః కాశ్యాం ప్రయతమానసైః   ।
కాశ్యాం ప్రతిగ్రహాసక్తైర్ధనసఙ్గ్రహతత్పరైః       ॥ ౯౯॥
స్థిత్వాన్తే యాతనా ఘోరా భోక్తవ్యా నాత్ర సంశయః ॥ ౧౦౦॥

దుష్ప్రతిగ్రహసంసక్తైర్దురన్నాశనలోలుపైః     ।
అన్యాయార్జితవిత్తైశ్చ   కాశ్యాం న స్థేయమమ్బికే  ॥ ౧౦౧॥
అసత్యవాదిభిర్దుష్టోవిషయాసక్తమానసైః    ।
శివాచారవిహీనైశ్చ  కాశ్యాం న స్థేయమమ్బికే  ॥ ౧౦౨॥
భస్మోద్ధూలనరుద్రాక్షజటాహీనైర్నరాధమైః     ।
లిఙ్గపూజావిహీనైశ్చ   కాశ్యాం న స్థేయమమ్బికే  ॥ ౧౦౩॥
మదన్యపూజనాసక్తైర్మదన్యాలోకనోత్సుకైః   ।
మదన్యాశ్రయచిత్తైశ్చ   కాశ్యాం న స్థేయమమ్బికే  ॥ ౧౦౪॥
పుత్రస్నేహరతైర్లుబ్ధైర్ధీవరైః       పిశునైర్జడైః    ।
స్వదేహపోషణాసక్తైః  కాశ్యాం న స్థేయమమ్బికే  ॥ ౧౦౫॥
శివద్వేషరతర్మూఢైః  కృపణైః  శివనిన్దకైః   ।
పఞ్చాక్షరవిహీనైశ్చ  కాశ్యాం న స్థేయమమ్బికే  ॥ ౧౦౬॥
రాగద్వేషాక్రాన్తచిత్తైర్మదనాక్రాన్తవిగ్రహైః        ।
రాజసైస్తామసైః   శూన్యైః  కాశ్యాం న స్థేయమమ్బికే  ॥ ౧౦౭॥
ఈదృశైః  పాపనిరతైః  స్థిత్వా  కాశ్యాం యథేచ్ఛయా ।
దేహాన్తేయాతనాః క్రూరాః  ప్రాప్తవ్యాః   సత్యముచ్యతే ॥ ౧౦౮॥
పరస్త్రీనిరతైః   నష్టైః  శివశాస్త్రవినిన్దకైః    ।
శైవదుఃఖకరై  క్రూరైః   కాశ్యాం న స్థేయమమ్బికే  ॥ ౧౦౯॥
పాపభీరుభిరుత్కృష్టేః  శైవశాస్త్రవిశారదైః    ।
లిఙ్గపూజాపరైః   శేవైః  కాశ్యాం స్థాతవ్యమమ్బికే  ॥ ౧౧౦॥
భస్మత్రిపుణ్డ్రనిటిలైః    భస్మోద్ధూలితతత్పరైః   ।
రుద్రాధ్యాయజపాసక్తైః   శివవీక్షణతత్పరైః  ।
నిష్కల్మషపరైః  శైవైః   కాశ్యాం స్థాతవ్యమమ్బికే  ॥ ౧౧౧॥
రుద్రాక్షమాలాభరణైః   జటామణ్డలమణ్డితైః    ।
శివధ్యానరతైః  శైవైః   కాశ్యాం స్థాతవ్యమమ్బికే  ॥ ౧౧౨॥
మహాపాశుపతైర్ధీరైర్యోగశాస్త్రవిశారదైః      ।
శివాద్వైతపరైః   శైవైః   కాశ్యాం స్థాతవ్యమమ్బికే  ॥ ౧౧౩॥

జితేన్ద్రియైర్జితాహారైర్జీర్ణపర్ణామ్బుభక్షణైః         ।
శివైకశరణై  శైవైః   కాశ్యాం స్థాతవ్యమమ్బికే  ॥ ౧౧౪॥
రాగద్వేషాదిరహితైశ్ఛిన్నసంసారబన్ధనైః    ।
సాత్వికరనఘైః  శైవైః   కాశ్యాం స్థాతవ్యమమ్బికే  ॥ ౧౧౫॥
కలత్రపుత్రమిత్రేష్టస్నేహహీనైరనాకులైః       ।
శివభక్తరతైః  శైవైః   కాశ్యాం స్థాతవ్యమమ్బికే  ॥ ౧౧౬॥
యదృచ్ఛాలాభసన్తుష్టైః  సుఖదుఃఖవివర్జితైః   ।
నిత్యం యాత్రాపరైః   శైవైః   కాశ్యాం స్థాతవ్యమమ్బికే  ॥ ౧౧౭॥
నిత్యం మత్పూజనాసక్తైః  మద్భక్తజనసైవకైః   ।
హృష్టాన్తఃకరణైః    శైవైః   కాశ్యాం స్థాతవ్యమమ్బికే  ॥ ౧౧౮॥
అన్తర్గృహాదియాత్రాయాం   నిత్యముద్యుక్తమానసైః  ।
మత్తత్త్వచిన్తకైః    శైవైః   కాశ్యాం స్థాతవ్యమమ్బికే  ॥ ౧౧౯॥
అత్యుత్సుకైరనిర్విణ్ణైః   ప్రతిగ్రహపరాఙ్ముఖైః    ।
వశీకృతేన్ద్రియైః   శైవైః   కాశ్యాం స్థాతవ్యమమ్బికే  ॥ ౧౨౦॥
- -

హర హర పరమేశానన్దకన్దేశ   శమ్భో
శివ శివ కరుణాబ్ధే శఙ్కరాశేషహేతో ।
భవ భవభయహారిన్ దేవ దేవేతి నిత్యం
శివనగరనివాసాక్తచిత్తా వదన్తి ॥ ౧౨౧॥
॥ ఇతి శివరహస్యాన్తర్గతే  శివప్రోక్తం   కాశీవాసయోగ్యతోపదేశం సమ్పూర్ణమ్  ॥
- ॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౪ । ౭౭-౧౨౧॥

- .. shrIshivarahasyam . ugrAkhyaH saptamAMshaH . adhyAyaH 4 . 77-121..

Notes:

Śiva శివ describes to Pārvatī పార్వతీ, the regulations, including that of the

Pañcakrośātmaka Yātrā పఞ్చక్రోశాత్మక  యాత్రా , that need to be observed by those

who wish to reside in Kaśīకాశీ.
Kaśīకాశీ harbors several ŚivaTīrthaKṣetra శివతీర్థక్షేత్ర  that are outlined in ŚivaRahasyam

saptāṃśaḥ శివరహస్యం సప్తాంశః.

